
Benjamin Franklin aliwahi kusema kwamba “watu wengi wanakufa wakiwa na miaka 25 na wanazikwa wakiwa na miaka 75.” Kwenye maisha kuna vifo vya aina tatu moja ni kifo cha kiroho ambapo mtu anakuwa hana mahusiano na Mungu wake, pili ni kifo cha kimwili ambapo roho ya mtu inakuwa inatengana na mwili wake na tatu ni kifo cha uwezo ambapo ingawa mtu anaendelea kupumua lakini anaishi chini ya uwezo wake.
Kifo cha uwezo ndicho kifo hatari zaidi, na watu wengi wamekufa kifo hiki ingawaje hawajijui. Kifo hiki hutokea pale ambapo mtu anajua nini anaweza kufanya lakini hakifanyi, pale ambapo haridhiki na sehemu alipo lakini hachukui hatua yoyote kujikwamua, anajua kabisa yupo kwenye hali ambayo haipendi lakini hachukui hatua yoyote kubadilisha hali hiyo, anajua kuna hatua ya juu zaidi anaweza kwenda lakini hafanyi maamuzi ya kuiendea hatua hiyo, yaani ni kama mtu anaona kabisa haiwezekani kwa yeye kupata anachokitaka.
Yamkini unajiuliza uwezo wako ni nini? Uwezo wako ni kile unachoweza kufanya lakini haujakifanya, uwezo wako ni ile nguvu iliyolala ndani yako, kipaji ambacho bado haujakitumia. Uwezo wako ni vile ambavyo unaweza kuwa lakini bado haujawa, ni kile unachoweza kufanya lakini bado hujakifanya,
Sasa, kitabu hiki kinakupa mwongozo wa mambo unayopaswa kufanya ili uweze kuufungua uwezo wako na kuishi ukuu uliopo ndani yako. Sina shaka kupitia kitabu hiki utaenda kubadilisha maisha yako kwa kuanza kuishi na kutumia uwezo wako wote ukiwa hapa duniani.
Kumbuka, ndani yako kuna uwezo mkubwa sana ambao unaweza kufanya mambo makubwa usikubali uwezo huo ufie ndani yako, fungua uwezo wako uishi ukuu wako.


